
Rahul Gandhi-i Raebareli aser Kishori
Lal-i Amethi nungi tokteptsü

NHAK nung CT-Scan aser Mammogram
machines yanglutsü akhanger
Dimapur, Monupii/May 03
(TYO): Naga Hospital
Authority Kohima (NHAK)
nung küm ka dak tali CT-Scan
aser Mammogram machine
tem mapa meinyakba osang
angazüker,  ta Nagaland
Pradesh Congress Committee
indang Public Grievances
Department ajanga ashi.

Sorkari lapoka aliba mozüki
ka nung iba ama tongtipang
medical oset  anepalu
mesütetba ya ajanga
ketdangsür dak tashi maitba
sayur.

NHAK ya mozüki tajung ka
lir aser Nagaland nung aliba
nüburtem yarira arur, aser
yimdak-yimtsüng nungi temang
anepalutsü atema Kohima
bushia arur, anungji iba ama
mapa meinyakba machine
malitsüla, ta NPCC indang
Public Grievances Department
ajanga ashi.

Iba timtem aliba mechi
shirangertem CT scan agitsü
private hospital temi yokba ya
makamaiter asoshi tebilemtsü
tulu lir, shirnok mozüki tajung
nung jenjang talang agi temang

tajungtiba nung anepalutsü
sorkar indang mozüki bushia
arur, ta ashi.

Ketdangsüru nüburtem
ajungtsü asoshi meranga
inyaktsüla, aser yangji medical
facilities tajung agütsütsü dena
lir.

Nagaland sorkari ilonga iba
tebilemtsü bentettsü merangba
majiteter. NHAK nung küm ka
dak tema CT-Scan aser
mammogram machine tem
shidak maliba ajanga
tasüngdangba balala arur.

Anungji Nagaland nung
nüburtem asoshi item
nüngdakba machine tem
tekeraba nung anepalutsü
akhanger, ta NPCC sangdong
ajanga ashi.

NPCC indang Public
Grievances Department ya
Nagaland nung aliba nüburtem
ajungtsü asoshi teti nokdaktsü.
Anungji tim ketdangsüri
tekeratiba nung nüngdakba
mera agitsü ayongzüker. Aji
mesüra nüburtem ajungtsü
asoshi democratic yimya nung
nüngdakba mera agitsü, ta
sangdong ajangasa ashi.

Dimapur, Monupii/May 03
(TYO): HSLC aser HSSLC
Examinations 2024 dak
sendakba nung Nagaland
Board of School Education
(NBSE) ajanga totuyuba kar
agütsüogo.

RESCRUTINY:
(a) Subjects telatet makai

answer-script tem rescrutiny
asütsü melar.

(b) Rescrutiny atema apply
asüba candidate temi
www.nbsenl.edu.in nung
online ajanga May 15, 2024
(revised date) tashinung apply
asütsüla aser  subject  shia
prescr ibed fee alitsü.
Candidate temi Boad indang
office tonga arua hard copy
agüja apply sütettsü.

(c) Rescrutiny results ya iba
result sangdonger anogo 40
tsüngta sangdongtsü.
POST PUBLICATION OF
RESCRUTINY RESULT:

(a) Rescrutiny result ya
register süa aliba kaket reju
ajak dangi yoktsü.

(b) Rescrutiny result ya kija
shia nem magütsütsü.

(c) Iba result nung

temelenshitsü lira, rescrutiny
results den külemi
sangdongtsü.

(d)  Rescrutiny result ya
Board indang website
(nbsenl.edu.in) nung adoktsütsü.

PHOTOCOPY OF
ANSWERSCRIPTS:
(a) Terms and conditions

nung aliba ama cadidates nem
answer scripts indang
photocopy agütsütsü.

(b) Iba provision ya
rescrutiny asoshi apply süa alir
aser  parnoki apply asüba
subject(s) atema dang alitsü.

(c) Rescrutiny atema apply
masüba candidate temi answer
scripts indang photocopy
meshitsü metemsü.

(d) Answer scripts indang
photocopy atema application
ya prescribed Form no. 4 nung
Board indang office nem
prescr ibed fee dener
agütsütsüla. Application nung
HSLC Marksheet-cum-
Certificate dener agütsütsüla.

(e) Application ya rescrutiny
result sangdonger anogo 15
tsüngta agütsütsüla.

(Maneni tapak 2 nung...)

HSLC aser HSSLC Examinations 2024
atema NBSE-i totuyuba agütsü

Dimapur, Monupii/May 03
(TYO): Bharatiya Janata Party
(BJP) ajanga state nung May
11, 2024 nü tekülem ki kima
mürektsütsü asüngdangba dak
sendakba nung Catholic
Association of Nagaland (CAN)
ajanga sangdong ka agüja liasü.

Catholic Church indang
temeshi tekülem tesemtem
densema religious properties
nung ozü temeden lir, koba
kanga meshiteta aser
akumtsüboa anepalua amshir.

Angati teyari mapa inyaktsü
asüngdangaka kuli kar mechi
CAN ajanga BJP tebilemba nung
tasüngdangba kar arur.

Lok Sabha indang General
Elections tang tagidak lir aser
phases 7 nungi 5 anünga lir, aser
political party kati kodanga
mangashidangba ka
asüngdangba ya election atema
tasak ka ama ajiteter, ta CAN
ajanga ashi.

Memulungi telok/party
mashi kati danga telok indang

ki o jen asoshi sentong yangluba
ya akumtsübo mesayuba aser
Supreme Court of India ajanga
human right ama agizüka aliba
right to property
mezüngmeshiba amai sayur.

Küm ishika tsüngta linük
nung Khristanpur anema
tashiyim amshiba tali ajangshia
arur aser 2024 küm tenzüker
mezüng ita asem tsüngta nunga
iba ama tim masüba mapa
inyakba 150 dak tema lir, aser
tesüiba küm ka tsüngta
kidanger Assam aser Manipur
state tem nung arogo indang
osettsüset aser ki o jen ajunga
raksatsüba asen tenük agi ngua
arur, ta CAN ajanga ashi.

Item tatalokba ya timba BJP-
i yimsü asüba state tem nung
lir aser kasa party yagi central
sorkar yimsü asür, anungji
tesendaktep aliba majitettsü
kanga tasak lir.

Anungji arogo, putir, heads
of institutions aser tamanger
temi aser lokti tentet balalai

asen temeshi tesem wazüka
ayutsü tangatetba nung
nokdakba pela agizüker aser
tarutsü anogotem nunga
political party tem nem
memesüzükdaktsütsü aser ochi
tangatetba nung nokdaktsü
ayongzüker, ta CAN ajanga ashi.

State nung aliba BJP
züngsemtem dang nüburtemi
temulung lemtettsüsa linük
nung danga tesemtem nung
aliba külem tenzüker dang kin
tilatem anema mapa tamajung
inyakba asoshi mera tajung
agitsü, timtem ajuru alir nemo
chi obendang agütsütsü, arogo
meyong ki o jen raksatsür aliba
tanaben yanglushitsütsü aser
kumzüka ayutsü ajungshitsü
ayongzüker.

CAN ajanga political party
aser nübur tenzüker ajunga
dang linük indang Constitution
ajanga nüburtem nem agüja
aliba values aser  temeden
wazüka ayutsü ajungshir, ta
sangdong ajangasa ashi.

Nüburtemi temulung lemtettsüsa inyaktsüla: CAN

Guwahati, Monupii/May 03
(Agencies): Assam state
kübok Kamrup Metro,
Kamrup, Goalpara, Dhubri,
Chirang aser  Kokrajhar
district tem nung aliba Garo
nunger lakh 1.3 dak temai
Assam nung Lok Sabha
election phase tasembuba nung
Congress party nem vote
agütsütsü.

Iba osang ya Hokulbarnü
Guwahati nung aliba Boko-
Chaygaon Assembly
Constituency kübok Santipur
yimdak osangbener senden ka
nung jembidang Garo
Organisations- Garo National
Council (GNC), Garo Women
Council (GWC), Garo Youth
Council (GYC), Garo
Autonomous Council Demand
Committee (GACDC)
lenirtemi ashi.

Lok Sabha elections atema
phase tasembuba voting ya
Guwahati, Dhubri, Barpeta
aser Kokraajhar constituency
tem nung May 7 nü agitsü lir.

Iba osangbener senden nung
GNC advisor Franklin Sangma,
tir Enindra Marak, GYC tir
Manseng Marak, GWC tir
Laprosti Sangma, GACDC
convenor Piyush Marak aser
Garo nunger lokti tentet balala
nungi lenirtem dena liasü.

Assam nung aliba Garo
nunger temi timtem balala
ajangshiba indang khuret
lemsatepba mapang GNC
advisor Franklin Sangma-i

ashiba agi, iba telemtetba ya
April 23 nü Boko-Chagaon
LAC kübok Santipur
Community Hall nung Garo
National Council (GNC), Garo
Youth Council (GYC), Garo
Women Council (GWC), Garo
Autonomous Council Demand
Committee (GACDC)
densema Garo nunger lokti
tentet  balala  senden ka
amendang agia liasü.

"Tang ajangshia aliba ken o
balala indang tatsü-talang
asadanga jembiba sülen Garo
nunger aser onok lokti tentet
ajungai Lok Sabha election
phase tasembuba nung Indian
National Congress (INC) aser
INDIA Alliance yar itsü
telemtetba agi," ta pai ashi.

"Assam nung putu aika
Garo nungeri tongti shilem agia
arur, aser state nung nütsüng
yongsük lakhs 8.5 dak tema lir.
State nung Garo nunger ya
second largest tr ibal
community lir. Ozü kin nungi
shilem tuluka Brahmaputra
aser Barak Valleys nung alir
aser lakh 4.5 shi Kamrup aser
Goalpara district tem nung
arütsülen aliba yimtsüng 545
nung alir," ta Sangma-i ashi.

"Onok nütsüng yongsük aika
liaka Garo nungertem lenla
balala  nung pei temeden
monguteti timtema arur aser
socio-political aser
rongsenketzüng dena lir. Ozü
ayak, sobaliba, oshioben, ali
temeden aser customary laws

wazüka ayutsü asoshi mapang
talangka nungi Autonomous
Council meshir, saka nüchiso
ngur küm 75 jungaka iba ken o
mebentet  lir," ta Franklin
Sangma-i ashi.

"Assembly aser
parliamentary constituency tem
arütsü lasatsü aser Meghalaya
den arütsü latetshitsü asoshi
delimitation exercise nungya
ozü kin asoshi tayongzükba
aser maongka lir. Iba yongji
onoki danga tribal telok den
lungjemer pei temeden asoshi
nokdaktsü meranger," ta GNC
tir Enindra Marak-ia ashi.

"Boko-Chaygaon aser West
Goalpara Assembly
Constituencies ya Scheduled
Tribes (ST) reserved
constituency tem lir ta tawa
sangdongba ajanga Assam
Assembly aser Panchayats
nung ozü kin nungi nübu
shimtsü maongka lapoktsü," ta
Marak-i ashi.

BJP-i India indang
Constitution aser Election
Commission mezüngmeshiba
par mapa nung angur, ta
Franklin Sangma-i sasa ashi.

Garo nüburtemi kechiba
BJP meyarir ta asüngdang
dang, tamangba yimsü ajunga
nem kasa akumtsübo agütsütsü
Congress party tangatetba lir,
ta Garo lenirtemi ashi.

BJP ya teti Khristanpur
anema lir, anungji onoki BJP
kodanga magizüktsü, ta Garo
lenirtemi ashi.

Assam nung Garo nunger lakh 1.3-i Congress nem vote agütsütsü

KVSU ajanga tatidang balala nung takok angur tushi Raj Bhavan Kohima ajanga metetdaktsür

Mokokchung, May/
Monupii 3 (TYO): Kinünger
yimtak May 3 anepdang 2:00
ako

meta yimpang mepu nung
Tongpangmeren aser yimlang
mepu nung Lipoknungsang-er
ki ana nung mapang kasa nung
dang mi adoka ki anaji arong,
ki ana (2) mepu balala nung
mapang kasa nungdang mi
adoka arongbaji kechi ajanga
adok ibaji iba osang zülu tashi
nung yimertemi memeteti liasü.

Ki arongbaji masü dang
saka ano anasa yua aliba
scooter asem (3) dena rongtok,

mi adoker Tongpangmeren-
er ki arongdang Imtimongla-er
tsük jen nung miji aploka
Imtimongla-er jendang tsük
molok 300 shi bendena yua
aliba aser jang teozük aika
septeter alu inyaktsü yua aliba
rongtok.

Ano ibaji dang masü saka
kasa anepdangsa 7:00 ako nung
arogo chowkidarba tenla ki
aoktsü aoba mapang tenla ki
telung nung petrol bott le
asem(3) nungi mi adoka lia
angu, anungji aritepa
chowkidarbai miji remsep saka
tenla ki atem süngpak anabo(2)

Kohima, Monupii/May 03
(TYO): Kohima Village
Students' Union (KVSU) ajanga
tatidang balala nung takok angur
nem tenüngsang aser tetushi
agütsüba sentong ka May 3, 2024
nü Kohima Village Council Hall
nung agia liasü.

Iba sentong nung Kewhimia
Gazetted Officers' Krotho tir
aser Director, Youth Resources
& Sports, Kethosituo Sekhose
aser  Deputy Director,
Industries and Commerce,
Keneir ienuo T Zatsu
nungertem tetushi
tesemdanger ama dena liasü.

Iba sentong nung jembidang,
nisung takum ka teti melenshir
aser tatidang nung takok anguba
shia langka arur aser nisung
ajaki pei nükjidong nung takok
angutsü atema tajungtiba nung
mera agitsüla aser meranga
inyaktsüla, ta Sekhose-i ashi.

Pai lanurtem dang pei kechi
jangrar,  yangji temulung
agütsütsü aser kanga shisa kaa
lenmang shimtsü ayongzük.

Nagaland nung zünger mapa
mangur lanur jenti lir, kechiaser
parnoki private sector nung
maongka jenti liaka sorkar
mapa nung dang tenük yoker,
ta pai ashi.

Anungji sorkar mapa kisüng

nung merangloktsüla aser
tsürabur  temia pei tanur
tejangraba angadangtsüla,
kechiaser tanü putu nung alima
nung kechi ataloker, itemji
lanurtemi tajungba meteta lir, ta
Director Sekhose-i ashi.

Kaketshir temi tanen makai
kaket azüngba yimya sübatsüla,
ta pai ashi.

Deputy Director Zatsu-ia
lanurtem dang pei tashi aser
sempet jangjateta itemji
arshitsü ayongzüka liasü.

Lai kaketshirtem dang kechi
inyakdir inyakaka tezü medangi
inyaktsü ajungshi aser tilaka
dang süaka nüburtem asoshi
mapa tajung inyaktsü
auongzüka liasü.

Asenoki tayongzükba balala
ajuruba ajak nungi langka
angazüktsü asoshi maongka ka
ama züngshitsüla ta lai ashi.

HSLC 2024 nungi Top 20
jenjang nguteter
Kekhriengunuo Solo aser
UPSC CSE 2023 nung AIR 749
jenjang nungtetsang
Neiphrenuo Alemyin Isaac Solo
nungeria pei takok anguba
indang lemsatepa liasü.

Taküm Kohima Village
nungi HSLC nung kaketshir
139 aser HSSLC tatidang nung
kaketshir 122 takok ngua liasü.

Kekhriengunuo Solo nem
Neilhouzhii Kire Award 2023
agütsü aser Kohima Science
College nungi Bachelor of
Science (Botany) 2023 nung
CGPA 9.11 ngutetba atema
Neingusanuo Kire nem
Lhoulienyü Suokhrie Award
sempet agüja liasü.

Kasa mapang NPSC nung
takok angur 20 nem tetushi
agüja liasü aser KVSU
Meritorious Award (Gold
Medallist 2023) sempet ya
Kevilhoutuo Dennis Sote,
Kevisenuo Khezhie, Teisovinuo
Khezhie, Gwen Khosangunuo
Solo, Nourhevinuo Whuorie
aser  Neimezhünuo Rutsa
nunger nem agüja liasü.

Maneni Nagaland Staff
Selection Board nung takok
angur nisung 10 nema sempet
agüja liasü.

Iba sentong nung KVSU tir
Vilalhou Sorhie menden liasü
aser Associate Pastor, Khedi
Baptist Church, Kezhakietuo
Belho-i sarasadema sentong
tenzük.

Sentong nung Noune
Whuorie ajanga temeja ken ka
aten aser KVSU Information
& Publicity secretary,
Keneisezo Dzüvichü-i
melepzüng o jembia liasü.

terara ronger liasü.
Kinünger Baptist Arogo

nung May 3 aonung nungi
Revival agitsü aliba iba kirong
lendong atalokba ajanga iba
Revival magii tihtem.

Kirong lendong atalokba
osang angazükli dang Chungtia
yim nungi,Aliba yim nungi aser
Sabangya Compound nungi
nisung aika adenshia yaritepba
ajanga miji kara remseptet aser
iba den ano Mokokchung Fire
station nungia gari ana aruagi
yaritepta kinunger nunger
ajanga Tir Yimyim den
jembidang metetdaktsü.

HSLC/HSSLC
IMPROVEMENT

EXAMINATION 2024
HSLC Improvement

Examination ya June 2024 nung
agitsü. Main HSLC
Examination nung takok ngur
ano pa/la tajung agütsüner temi
iba Improvement Examination
nung subjects pezü mesüra
tajemba atema agütsütettsü.

Main HSLC Examination
nung qualify sür saka subject
ka nung Needs Improvement
Grade/failed asürtem HSLC
Improvement Examination
nung amentsü akok.

Candidate temi May 10
nungi May 18, 2024 tsüngta
NBSE portal ajanga online
apply asütsüla . Online
application agütsüba sülen
kaketshirtem dang pei school/
centre nung examination fee
agütsütsü message yoktsü.
School/centre-i forms tem
verify asüba sülen subject shia
prescribed fee ya online ajanga
agütsütsü.

Board ajanga finalize asüba
sülen kaketshir temi
examination centre/school nem
original Admit Card aser
Marksheet tem Board nem
agütsütsü asoshi agütsütsüla.
Item ya pei forms verify asüba
school/centre nem agütsütsüla.

HSLC/HSSLC
COMPARTMENTAL
EXAMINATION 2024
H S L C / H S S L C

Compartmental Examination ya
June 2024 nung agitsü. Subject
pezü mesüra tajemba nung
Needs Improvement grades/
failed sür  a lirtem HSLC/
HSSLC Compartmental
Examination agütsütettsü.

HSLC aser HSSLC Examinations... (Tapak 1 nungi...)

Kohima, Monupii/May 03
(TYO): Raj Bhavan Kohima
nung May 16 aser May 30, 2024
anogotem Sikkim aser Goa
indang State Foundation Days
amungtsü sentong lir.

Anungji iba state ana nungi
Nagaland nung arua alir kija/lokti

kari iba sentong nung shilem
aginüa lira, Raj Bhavan indang
Nodal Officer, Banuo Koza, Sr.
Accountant den mobile number
9436840110 ajanga
tongteprateptsü ayongzüker, ta
Raj Bhavan Kohima sangdong
ka ajanga ashi.

Iba ta tidang atema
candidate temi NBSE portal
ajanga May 10 nungi 18, 2024
tsüngta online apply asütsüla.
Online application agütsüba
sülen pei school/centre nung
examination fee agütsütsü
atema message yoktsü. School/
centre ajanga form tem verify
asüba sülen subject shia
prescribed fee ya online ajanga
agütsütsüla.

Board ajanga finalize asüba
sülen kaketshir temi Board
dangi yoktsü atema original
Admit Card aser Marksheet
tem examination centre/school
nem agütsütsüla.  Item ya
verified asüba school/centre
nem agütsütsüla.

Issue of Migration
Certificate

Migration Certificate
download asütsü atema NBSE
portal www.nbsenl.edu.in nung
lapoktsütsü.  Migration
Certificate ya digitally sign sür
alitsü.

Ajisüaka Migration
Certificate hard copy aginüba
candidate temi or iginal
marksheets anguba sülen
Board indang office-i office
mapang arutsüla.

INFORMATION FOR
HSLC and HSSLC

REPEATERS
Repeater candidate kati tang

aliba syllabi aser course of the
examination nung shia aliba
ama HSLC/HSSLC
Examination agütsütettsü.

Repeaters temi HSLC/
HSSLC Examination 2025
atema Application forms aser
Exam fee ya online ajanga
September 2 nungi September
12, 2024 tsüngta agütsütettsü.

Commissioner & Secretary, Y. Kikheto Sema, IAS den
ketdangsürtemi May 3, 2024 nü Kohima Peace Memorial and
Eco-Park semdangba mapang tangokba noksa ka yangi angur.

Dimapur, Monupii/May 03
(TYO): Lokti anema mapa
tamajung inyakba nung shilem
agiba aser sorkar indang tenüng
tajung menentsüba mechi
NSCN/GPRN ajanga
Kelingmen yim nungi Imlionen
Ao, Tatar S/o, Marlupzuk mapa

nungi anentsür, ta NSCN/
GPRN-K (Niki) indang
sangdong ka ajanga ashi.

Pa mapa nungi anentsüba
totuyuba ya Ato Kilonser indang
office nungi agütsür aser tang
nungi tenzüka alitsü, ta sangdong
ajanga ashi.

NSCN/GPRN-K (Niki) nungi züngsem ka anentsür

Kinünger yimtak ki ana, tsük jen ka aser scooter 3 rongtok

http://www.nbsenl.edu.in

New Delhi, Monupii/May
03 (Agencies): Hokolbarnü
Congress-i Raebareli Lok
Sabha menden atema Rahul
Gandhi aser Amethi menden
atema Kishori Lal Sharma
shimba metetdaktsü.

Raebareli aser Amethi
menden na ya akhidang nungi
Congress party jenjang kanga
junga aliba Lok Sabha
constituencies liasü ajisüaka
2019 küm Lok Sabha election
nungbo Amethi nung Rahul
Gandhi-i BJP candidate, Smriti
Irani matsüngdang tamakok
angu.

2019 küm Lok Sabha
election nung Rae Bareli
menden nung Sonia Gandhi-i
takok angu ajisüaka lai Rajya
Sabha by election nung takok
anguba sülen iba menden
azüngtettsü.

Kishori Lal Sharma ya
Gandhi kibong den tesendaktep
kanga junga aliba lenir ka lir
aser  Gandhi kibong nungi
züngsemtem maliba mapang
nung pai constituency anaprong

repranga liasü.
Iba menden atema Sharma

candidate shimba sülen
osangbenertem den jembidang
Kishore Lal Sharma-i,
"Election nung tokteptsü atema
party nung tilateri inyaker ka
nem maongka agütsüba atema
ni party dang, Mallikarjun
Kharge, Sonia Gandhi, Rahul
Gandhi aser Priyanka Gandhi
nungertem dang pelar.
Telemtetba agiba nungji Rahul
Gandhi densema liasü," ta ashi.

Hokolbarnü Rahul Gandhi
aser  Sharma napronglai
nomination file süogo. Menden
ana atema May 20 nü election
agitsü.

Rahul Gandhi-i Kerala state
kübok Wayanad Lok Sabha
constituency nungia toktepogo.
Iba menden atema April 26 nü
election agia liasü.

2004 küm nungi Amethi
menden nungi Rahul Gandhi
MP liasü aser iba menden nung
pa kümsük (term) asem tashi
MP inyakba sülen 2019 küm
election nungbo pai tamakok

angu.
2004 küm nungi 2024 küm

tashi Rae Bareli menden nung
Sonia Gandhi liasü. Iba jakdang
Sonia Gandhi-i mezüng 1999
küm Amethi Lok Sabha
constituency nungi toktepa
takok angu.

Opposition INDIA teloktep
kübok Uttar Pradesh nung
Congress aser  Samajwadi
Party nati longjemer tokteper.
Uttar Pradesh nung Congress-
i Amethi aser Rae Bareli na
densema Lok Sabha menden
17 nungi tokteper.

Rahul Gandhi-i Amethi
menden nungi metoktepba dak
sendakba nung osangbenertemi
asüngdangba ka langzüdang
Union minister aser Amethi
nung BJP candidate, Smriti
Irani-i, "Iba ya parnoki tamakok
anguba sangdongba lir.
Wayanad nung election
magidang Ato kilonseri Gandhi-
i ano tanga menden ka shimtsü
ta jembia liasü. Ato kilonseri
ashiba atangji atalokogo," ta
metetdaktsü.

New Delhi, May 03
(Agencies): Communist Party
of India (CPI) general
secretary, Atul Kumar Anjaan
cancer tashidak agi shiranga
aruba sülen Hokolbarnü
süadokogo; pa arrshi küm 69
liasü.

CPI-i X ajanga, "Atul ita aika
tashidak agi shiranga liasü,
ajisüaka pa tanela tashi itta dang
liasü. Pa ya o tsüngro songa
jembir ka, o enteper ka aser
tatem tashi communist lenir ka
asüba atema bilemtettsü. Onoki
akhüm agütsür," ta metetdaktsü.

1973 küm May ita nung
Uttar Pradesh nung PAC
battalion 12-i longkak aitdang
ibaji azüoktsü atema Army
jaoka liasü aser iba mapang
nungji Atul Kumar Anjaan-ia
tongti shilem agi aser pa arrshi
küm 20 dang asüdangyongi
National College Students'
Union Tir shima liasü.

Pa yimtenren nung aliba
mapang nung pa küm pezü ser
ita 9 jail nung liasü.

Anjaan asüba osang
angashia RLD party lenir,
Jayant Singh-i X ajanga, "Atul
Kumar Anjaan asüba osang
angashia ni aoksar. Pa ya
tasütait aser kanga nendaka
nübur tenzükba lenir ka liasü. Ni
pa nem akhüm agütsür," ta
metetdaktsü.

Atul Kumar Anjaan-i
kaketshirtem tebilemtsü onük
balala atema inyaka aru aser
Lucknow University Student
Union Tir election nung pai
pezüben tashi atonga takok
ngua liasü.

Atul Kumar Anjaan tebu, Dr
AP Singh ya linük nüchiso
atema rarar ka liasü aser HSRA
(Hindustan Socialist Republican
Association) kübok shilem agiba
atema British nunger yimsüsüba
kübok tepuokdak puoka liasü.

New Delhi, May 03
(Agencies): West Bengal
chief minister Mamata
Banerjee aija Hokolbarnü Ato
kilonser Narendra Modi-i, TMC
sorkari Bengal nung Hindu
nungertem 'second-class'
sensotem kümdaktsür, ta
metetdaktsü.

Bardhaman-Durgapur aser
Krishnanagar na nung election
nüboyim sentongtem nung
jembidang Ato kilonser Modi-i,
All India Trinamool Congress-i
ochimashi inyaker aser
mesüzükba politics asayar, ta
metetdaktsü.

"Kechiba Bengal nung Hindu
nungertem 'second-class'
sensotem aküm. Tawa TMC
MLA kati parnoki Hindu
nungertem Bhagirathi ayong
nung merepdoktsü ta jembiogo.
Iba ya kechi politics? TMC
atemabo meimchir dang nungi
mesüzükbaji tongtibangba asü?"
ta pai asüngdang.

Modi-isa, TMC-i
SandeshKhali nung takoksa
angurtem atema mebilemtsür, ta
ashi.

"State sorkar temesüzükba
politics ajanga Sandeshkhali ken
o nung tongti tai tonglokja alir
anema meinyaker, kechiyong pa

tenüngji Shajahan Sheikh lir.
Yangji tetsürtem anema inyakba
tatalokba aika lir aser linük
nüburtemi aibelenertem nem
temerenshi agütsüdaktsüner.
Ajisüaka TMC-i tongti tai
tonglokja alir kümzüker," ta pai
ashi.

Tawa CBI-i raraba hadir
aika apuba dak sendakba nung
Modi-i, item hadirji West
Bengal nung democracy tashi
itdaktsütsü atema asü?, ta
asüngdang.

Bardhhaman-Durgapur
nung lokti den jembidang Modi-
i, "TMC nung ochimashirtem
nem temerenshi
agütsüdaktsüner aser tai
maketertem tim
metemdaktsüner," ta ashi.

Ano külen TMC tongti lenir
aser West Bengal chief
minister, Mamata Banerjee-i,
West Bengal Angh-i Raj
Bhavan nung tetsür ka dak tim
mesüi benshiba atema Ato
kilonser Modi aser BJP-i
telangzüba agütsütsüla, ta ashi.

"Sandeshkhali indang
mejembidang BJP-i kechiba
Angh-i Raj Bhavan nung
inyaker tetsür ka dak yamaiji
benshiar ibaji tama langzütsüla,"
ta lai ashi.

TMC-i WB nung Hindu nungertem
second-class senso kümdaktsüogo: PM Modi

May 03, 2024 nü Rae Bareli nung Congress lenir, Rahul Gandhi-i Rae Bareli constituency
nungi tokteptsü atema nomination file asüdang tangokba noksa nung angur. Kasa noksa
nung Congress Tir, Mallikarjun Kharge, party lenir Sonia Gandhi, Priyanka Gandhi aser la
kinüngbu Rober Vadra nunger noksa nung angur.

Rahul Gandhi-i Raebareli aser Kishori Lal-i Amethi nungi tokteptsü

New Delhi, May 03
(Agencies): Hokolbarnü
Hyderabad police-i, Union
Home Minister Amit Shah
indang video taila yangluba ken
o dak sendakba nung police-i
Telangana Congress party
social media activists pongu
puogo, ta metetdaktsü.

Tai tonglokja apuba nisung
ponguji local court ka
matsüngdangi anir aoba sülen
court-i bond sen 20,000 agi bail
nung parnok chiok saka
Hombar aser Hokolbarnü

b u s h i s ü n g d a n g b a
ketdangsertem matsüngdangi
arung, ta tuyu.

Police-i sangdong ka ajanga,
April 27 nü state BJP lenir kati
onok dang Telangana Congress
Pradesh Congress Party-i
parnok indang X account ajanga
tawa Siddipet nung election
sentong ka nung Home Minister
Amit Shah-i jembiba video ka
yanglusatsüogo, aser ibaji IT
Act alema lir, ta metetdakja
liasü, ta metetdaktsü.

Video yanglusatsübaji OBC

(other backward class)
nüburtem tsübudaktsütsü
nükjidong nung liasü, ta tai
tonglokja police-i Arra balala
nung ajemdaker ken o benok.

Iba video ji X nung
"@INCTelangana" handle nung
upload asü aser WhatsApp
telok balala nunga lemsatepa
liasü.

Kasa ken o dak sendakba
nung May 1 nü Delhi Police-ia
asüngdangyatsü atema
Telangana Chief Minister,
Revanth Reddy jaoka liasü.

Amit Shah indang video taila yangluba atema Cong nung inyaker 5 apu

CPI General Secretary Atul Kumar
Anjaan cancer tashidak agi süogo

May 03, 2024 nü New Delhi nung Chandni Chowk constituency nungi BJP candidate, Praveen
Khandelwal-i nomination file asütsü jakdang lokti senden ka ayongzüka agidang tangokba
noksa nung angur.

May 03, 2024 nü Srinagar nung Lok Sabha election nüboyim
sentong ka nung Jammu & Kashmir National Conference
party lenir, Omar Abdullah-i lokti dak teka ayiploktsüdang
tangokba noksa nung angur.

Vaccine agitsü asü magitsü?

A lima nung meimchir ajaki temang anema
dang liner, ibayongji shirang/tashidak tapu
balala aneptsü atema mozü achir mesüra

tashidak nungi jenbua alitsü atema vaccine agir.
Mozü achiba ajanga temang nung timtem karbosa
(side-effects) agütsütsüa akok, ajisüaka mozü jagi
timtem agütsüba dang nungi tajangzük agütsüba
tuluba süra kecha masü. Tawa pharmaceutical
company AstraZeneca-i court dang, coronavirus
vaccine 'Covishield' agiba ajanga nisung karbo
temang nung timtem adoktsüa akok, ta
nangzükogo. Iba osang sangdongba sülen India
nunga tamalen Covishield vaccine agiba sülen asür
ka tsüraburtemi court nung AstraZeneca aser
Serum Institute of India (SII) anema ken o benoktsü
tebilemba lir. Tashidak azüoktsü mesüra aneptsü
atema nü nem mozü balala agütsütsü, ajisüaka
mozü ajak jagi temang nung timtem karbo
agütsütsüa akok, saka timtem agütsüba dang nungi
temang atema teyari anguba seretji tatuba süra
ojang, ta medical mongintemi ashir. India nung
coronavirus wara mapang nüburtem nem agütsüba
coronavirus vaccine rongnung 'Covishield' densema
amshia liasü aser iba vaccine agiba ajanga nisung
karibo temang nung timtem ajangshitsü akok ta
osang prokba sülen aika aoksateper. Wara tamajung
nungi taküm kümzüktsü atema iba vaccine agi,
anungji tia maka kar rongnung densema temang
nung timtem adokyonga kanga tesasatsübo mali
amai bilemer. Oda asenok teinyaktsü ajak agi
süngjemshir shisamebului temang tajungtiba
anepalutsüba dak alaka tanga lenmang mali. Shibai
metet, tarutsü nunga corona dang nungi wara ano
tamajungtiba aika poktettsüa akok, anungji 'side
effects' liaka vaccine ji meimchirtem atema kanga
tongtibang asütsü. AstraZeneca-i iba vaccine ajanga
nisung karibo Thrombosis with Thrombocytopenia
Syndrome (TTS) ta ajaba timtem ajangshitsüa akok,
ta metetdaktsüogo. TTS ya azü atangba (blood clots)
den külemi platelets (azü ayimba anendaktsüba
blood cell ka) ajema kümdaktsüba timtem ka lir ta
ashir. Australian Department of Health & Aged Care-
i, AstraZeneca vaccine agirtem nisung 1,00,000
shia nungi nisung 2-3 dak dang TTS putetba
bushitetogo. 2021 küm World Health Organisation
kübok Global Advisory Committee on Vaccine
Safety-ia EU nung nisung 1,00,000 shia nungi
nisung ka dak dang TTS putetter ta sangdongogo.
Item osangji apibo asenok kanga aoksatsüsabo masü
kechiyong nisung lakh 1 shia nungi nisung ana-
asem dak dang putetba 'ratio' ji kanga ishika dang.
Anungji India nunga Covishield vaccine agir crore
175 nungjagi kanga tia makar ishika dak dang TTS
ji putettsü südi ta bilemer. Tang India nung nisung
1,00,000 shia nungi nisung 9 bo gari lendong nung
asür, aser iba denji medemdangra Covishield
vaccine agiba ajanga kanga tia makar kar dak TTS
timtem adokba dak alaka taküm samatsüsabo
masütsü, anungji kanga taoksatsü osang kabo masü
ta bilemer. Polio vaccine ajanga India densema
alima tesem aika nung polio tashidak
samatsütetogo; iba vaccine agir million 2 shia nung
nisung kakabo paralyze asür. Polio vaccine ajanga
tia makar kar dak timtem adokba dang nungjagibo
nisung million aika taküm kümzükbajisa taoba.
Ibayongji meimchirtemi vaccine tapu balala agir
aser tarutsü nunga wara balala nungi kümzüktsü
atema meimchirtem atema vaccine ya kanga
tongtibang asütsü.

Japanese encephalitis
Source : Internet

Japanese encephalitis ta ajaba tashidak ya merla ajanga menateper
aser iba tashidak yagi tekolok wakdaktsür.

Iba tashidak ya tapu ana lir, ka Primary form aser ka Secondary
form lir. Ana rongnung tamajungbaji Primary form lir.

Japanese encephalitis mesen ya Culex tritaeniorhynchus aser Culex
vishnui ta ajaba merlatem ajanga belenshir aser item merla ya tsüklu
nung kanga bulua adoker. Iba mesen ya ozü aser tanga shirurutem
daka atemer.

Iba tashidak adokdaktsüba 'arbovirus' ji Asia nung linük aika nung
kanga bulua lir aser küm ishika tsüngda tashidak temai adoker. Küm
shia Asia nung iba tashidak ya 30-50,000 cases shi adoker aser China,
Sri Lanka, Philippines, Nepal, Indonesia aser South East Asia nung
tali bulua adoker.

Nisung temang nung Japanese encephalitis mesen temer anogo 5-
15 tashi nung tashidak adoker aser iba mesen atemer nisung 250 nungi
1 dak dang encephalitis tashidak adoker ta health mongin nisungtemi
asadangba ka ajanga metetdaktsüogo.

Japanese Encephalitis Vaccine
Asian Pacific tesem nung alirtem atema Japanese encephalitis

vaccine ji tongti süa agütsür. Iba vaccine ya tapu ana lir, mezüngbuba
vaccine ji 2-dose series aser mezüngbuba series agütsüba sülen
tanabuba series ji anogo 28 lir külen agütsür. Iba vaccine ya arishi
küm 18 temapurtem nem dang agütsür.

Ano, tanabuba vaccine ji series 3 lemsar agütsür aser arishi küm ka
kinü nungi agütsütsü akok. Mezüngbuba series agütsüba sülen anogo
tenet lir tanabuba series agütsür aser iba sülen anogo 28 lir külen
tasembuba series agütsür.

Vaccines anaprongla agir küm ka sülen tanaben agitsü nüngdaker.

Tetsüng nungi
teshinem menemba
bacteria tepsettsü
atema tzü nung vinegar
tera enoker tetsüng
medena yuang.
Süngo tanak (pika)
kukua molur
mokongdakjang aser
iba sülen minute 30 shi
iba jagi tetsüng
shidokang.
Süngojok nung aliba
tannins substance

ajanga nü tetsüng nung teki tilala alibatem shibangtsür aser ibaji ajanga
tetsüng nung asentzü kanga maludaktsür.
Tekümdangtsü: Nü tetsüng nung komolongra mesüra yiruba zübo
tajem alidangbo temalen shia alibatem meinyaktsüla.

(Source - Internet)

Tetsüng nung teshinem menemba anepalutsü atema

- Tangsen Lemtur

(T. Ken 100:1-5)

Nai Tsüngrem tenüng asangba ken atendang
Laishiba nung Tenüngsang Ken 100 kaji atener ta
bilemtetang. Iba ken nung Kibuba koda külemtsü
tetuyuba agütsür.

Shibai Kibuba külemtsü ? "Nenok alima ajak,
Kibuba dang tepela ola yokang" (t.1). Tsüngremi
alima ajungai Pa külemdaktsüner aser tenüng
sangdaktsüner. Kechiba asenoki alima ajaki oa
osangtajungji sayutsüla ? Kenü alimai Kibuba
dangi tepela ola yoktsü atema.

Asenoki Kibubaji koda külemtsü ? Mezüngbuba,
tenzükba ajanga. "Tepela agi Kibuba tenzükang: Pa
tsüngdangi ken tena arung" (t.2). Asenoki tepela
agi Kibuba tenzüktsüla kechiaser asenok
mulungjang nung tepela lir aser Kibuba tepelai
asenok nem tashi agütsür.

Tanabuba, asenok ken agi Kibuba tenzüktsü
akok. "Kibuba tsüngdangi ken tena arung." Asenoki
kenji tentet mapa ka ama dangbo matentsü. Ken
kaket amer ken atener saka asenok mulungjangbo
talang nung pilar alir. Ken nung ashiba tetezüji
shisadanga atentsüla.

Asenoki Pa nem bendanga agütsüba ajanga Pa
külemer. "Kibuba, Paji Tsüngrem ta nenoki
metetang: Pai asenok yanglu, aser asenok Pa
chiyimdak chiyimba santem" (t.3). Pa nem agüjang.
Pa anidakang. Pa dang tashi angang.

Tatemsa asenoki tenla agütsüba ajanga Kibuba
külemer. "Tenüngsang agi Pa süngkümi iang, aser
Pa talidaki sanga iang; Pa dang tenüngsang
agüjang, aser Pa nung moajang" (t.4). Nai tenla
sabang nung shiruru agütsütsü menüngdak, saka
nai ne mapang, sen aser temetetba agütsütsü akok.

Kechiba asenoki Kibuba külemtsüla ?
"Kechiaser Kibuba tajung lir; Pa temeim taochi
aser putu ajak dang Pa temulung lemtetba, tatem
maka" (t.5).

Khristan taküm nung tematiba mapaji Kibuba
külembaji lir. Ne taküm kodanga tematazütsü ka
tesüdaktsü. Tepela aser tenüng asangba
mulungjang agi ken tena, bendanga agüja aser
tenla agüja Pa külemang.

USCIRF-i India densema linük 17 CPC nung züngoktsü atema benok

'She Reads Truth' devotional
Laishiba million 1 dak tema yokogo

May 1, 2024 nü United States Commission on International Religious Freedom (USCIRF)-i
Religious Freedom report sangdongba sülen Commissionertem-i jembidang tangokba noksa
nung angur.

Washington, D.C, Monupii/
May 03 (Agencies):
Bodhbarnü (May 1) United
States Commission on
International Religious
Freedom (USCIRF)-i parnoki
küm shia sangdongba Religious
Freedom   report sangdongogo.

USCIRF-i U.S.  State
Department dang tamangba
yimsü temeden anema inyakba
atema linük 17 Countries of
Particular Concern (CPC)
nung züngoktsü atema benok.
Linük 17 ji Afghanistan,
Azerbaijan,  Burma
(Myanmar),  China,  Cuba,
Eritrea, India, Iran, Nicaragua,
Nigeria,  North Korea,
Pakistan, Russia, Saudi Arabia,
Tajikistan, Turkmenistan aser
Vietnam linüktem lir.

Alima nung yimsü temeden
dak sendakba nung osang
renema US state Department
nem metetdaktsütsü atema
International Religious Freedom
Act of 1998 (IRFA) ajanga
USCIRF ya jurila commission
ka ama tenteta liasü.

IRFA-i ashiba agi, küm shia
United States Tiri tamangba

yimsü temeden anema inyakba
linüktemji Countr ies of
Particular Concern (CPC)
nung züngoker. US State
Department-isa yimsü temeden
anema inyakba linüktem
Special Watch List (SWL)
nung züngoker.

Iba dak alia  State
Department-i yimsü temeden
anema inyakba teloktem
Entities of Particular Concern
(EPCs) list nung züngoker.?

Item ama linüktem shima
sangdongtsü atema küm shia
USCIRF-i report renema state
department nem agütsür.

2024 küm report nung
USCIRF-i state department
dang Special Watch List nung
Algeria, Egypt, Indonesia, Iraq,
Kazakhstan, Kyrgyzstan,
Malaysia, Sri Lanka, Syria,
Turkey (Türkiye) aser
Uzbekistan linüktem züngoktsü
benok aser EPCs nung al-
Shabab, Boko Haram, Kay'at
Tahrir al-Sham (HTS), Houthis,
Islamic State Sahel Province
(IS Sahel), Islamic State in
West Afr ica Province
(ISWAP) aser Jamaat Nasr al-

Ilsam wal Muslimin (JNIM)
teloktem züngoktsü benokogo.

USCIRF-i tang mezüng
Azerbaijan linük CPC nung
züngoktsü benoker aser CPC
list nungi Syria bo agienba
sülen SWL nung züngokogo.

USCIRF-isa tang mezüng
Kyrgyzstan-a SWL nung
züngoktsü benokogo.

Osangbenertem den
jembidang USCIRF-i India,
China, Nicaragua, Nigeria,
Syria,  Kyrgyzstan aser
Azerbaijan linüktem nung
Khristantem reshikangshiba
aser Sudan, Russia aser Burma
(Myanmar) nung tekülem
kitem raksatsüba
metetdaktsü.?

Commissioner,  David
Curry-i, IRFA kübok India ya
CPC nung züngoktsü temsüa lir,
ajisüaka State Department-i
mezüngokba atema mepelaba
metetdaktsü.

USCIRF nung
commissioner temi Azerbaijan,
China aser Nigeria linüktem
nung Khristantem anema
inyakba osang tejangja
metetdakja liasü.

May 03, 2024: 'She Reads
Truth' devotional Laishiba
million 1 dak tema yokogo aser
iba nüngtem nung tawa
Evangelical Christian
Publishers Association-i
parnok nem Platinum Award ka
agütsüogo.

April 29, 2024 nü Lifeway,
B&H Publishing aser Holman
Bible Publishers-i sangdong ka
ajanga 'She Reads Truth'
devotional Laishiba million 1
ayokba osang sangdonga liasü.
Iba Laishiba ya 2017 küm
mezüng sayaa liasü.

Devotional Laishiba ya
Amanda Bible Williams aser
Raechel Myers nati züluba lir.

Lifeway nung Bibles &
Reference director, Andy
McLean-is sangdong ka
ajanga, "Onoki Raechel,
Amanda aser She Reads Truth
team den senteper inyakba
atema parnok ajak dang pelar.
Tetsür million ka ket nung
Laishiba agütsütsü atema
ministry partners den
longjemer inyakbaji
jangratemtsüka liasü.  Iba
Laishiba atema She Reads
Truth team den longjemer
inyaktsü maongka anguba
atema pelar," ta metetdaktsü.

McLean-i, "Iba Laishiba

May 03, 2024: Manipur nung
Khristantem amakba sülen
küm ka ajungba nüngtem nung
Hokolbar  nikongdang
Arogotemi Tenla kidang
sarasadem sentong agiogo.

Manipur  nung nütsüng
teimba Hindu Meitei aser
tribal Khristan Kuki nunger
tsüngda rara adokba süalen
tang tashi nung nisung 220 dak
tema süogo.

Yaküm May 3 nungi
tenzüka Myanmar den
arrtsülen aliba Manipur state
nung rara adoka liasü. Court-i
sta te sorkar  dang Meitei
nunger nem-a sorkar mapa
aser shisaliok rejutem nung
Kuki nunger nem agütsüba

ama maongka balala agüjang,
ta tuyuba sülen state nung
Kuki nungertemi ibaji anema
longkak aitdang rara tenzüka
liasü.

Anogo ishika tsüngda raraji
tulubakabo nokdangteta liasü,
ajisüaka tesem balala nung
rara maneni adoker aser tang
tashi rarar.

Iba rara nung Tenla ki aika
rongdoktsüogo/raksatsüogo
aser  asür temji teimbaka
Khristantem lir.  Iba rara
tenzükba sülen küm ka ajungba
anogomong nung Hokolbarnü
Kuki nunger aliba hill districts
nung Tenla kitem nung
sarasadem sentong agi aser
lokti senden agia asür tem

bilemteta akhüm agütsü.
May 4 nüa St John Southall

nung tesüiba küm ka tsüngda
reshikangshi ajangshir tem
aser  asür tem nem akhüm
agütsütsü.

Parnokisa Arogo lenirtem
atema-a sarasademtsütsü.

Khristan journalist aser
advisor to Prime Minister's
Special Envoy for Freedom of
Religion and Belief, David
Campanale-i iba rara indang
report ka agütsütsü.

St John Southall aser Unau
Welfare UK (Kuki-Zo
community)-i longjemer
ayongzükba sentongji
nikongdang 2:00 ako nungi
tenzüktsü.

nung tepor ajungba indang
ashitsü aika lir. Iba osangtajung
nung tepor tajung osang lir," ta
metetdaktsü.

She Reads Truth online
community ya 2012 küm
Twitter nung #SheReadsTruth
trend ajanga tenzüka liasü aser
anogo shia Laishiba azüngtsü
atema network yanglutsü
asoshi tetsür ishika longjema
liasü.

2017 küm tashi nungbo She
Reads Truth online community
nung 'followers' 800,000 dak
tema jungogo, ta Amanda Bible
Williams-i metetdaktsü.

"Onok indang mission aser
nükjidongji onok den
longjemdaktsütsü atema
tetsürtem talenba salatsütsü
aser onok longjemba kuliji Lai
südaktsütsü atema lir," ta lai
interview ka nung metetdakja
lliasü.

She Reads Truth lenirtemi
adokba devotional Laishiba
nung Lai azüngtsü sentong, map
tejangja aser Lai azüngertem
nem angatetdaktsütsü atema
olen aika densema lir.

Tamalen Williams-i, "Onok
melungjang nung 'lar tem'
(tetsürtem) dak rangloker She
Reads Truth Bible ya adok," ta
metetdakja liasü.

Khristantem amakba sülen küm 1 ajungba anogo nung sarasadem

O LO N G  PA I T E P   #  6 775 T E L A N G Z Ü BA

AO OSHI ANGAZÜKDAK:
TANÜ ANGAZÜKTSÜBA OJANG

Sünglang
(n) aonsutsü aser süngolio tejong küma alenba (bundle of

vegetable)
* Tanü asüngbo mongmong sünglang ka nung sen tenem

meshir.

Sünglong
(n) süng arürba takümsangnu (borer found in wood)
* Sünglong ya tachitsü kanga tajung.

OLONG  PAITEP # 6776

TIPLEN :

1. Tanga, 6. Wara, 7. Rajang,

 9. Anük, 10. Jenjang, 11. Alar,

14. Ngashi, 15. Nala, 16. Mechi.

LANGTSÜNGLEN :
2. Anga, 3. Yabang, 4. Tarok,
5. Orak, 8. Ainer, 9. Anema,
10. Jabili, 11. Among, 12. Miim,
13. Anem.

LANGTSÜNGLEN

1. Komo tapu ka - 7

2. Tsük asendak - 5

4. Küm ka chir - 5

7. Tematiba ketdangpur - 3

9. Anü tailen - 7

10. Tzünglu den külemi tsükba - 3

12. Tesepra mali - 5

13. Tetsür tajayim - 5

TIPLEN
1. Ango apuba oset - 6
3. Kiset shiruru ka - 3
5. Tamentakdak - 4
6. Nünü-er jabaso - 4
8. Limapur tsüngrem - 6
11. Am nung shiruru tila aliba - 6
14. Iba anogo - 4
15. Kibong aküm - 4
16. Mapang telemsa ka - 3
17. Bapti - 6

NAI-A YA METETTER MA

Ryan Gosling aser Emily Blunt nati tongti
shilem agiba The Fall Guy film ajanga Guinness

World Record ka yanglutetogo. Universal
Pictures and 87 North film-i yangluba The Fall
Guy nung "cannon rolls in a car" teimtiba asüba

otsü tasen yanglutet. Taoba stuntman David
Leitch-i direct asüba The Fall Guy nung Ryan

Gosling-i stuntman aser Emily Blunt-i film
director ka ama shilem agir. The Fall Guy ta
ser 1980s hit series ajanga ajungmesoa David

Leitch'er company 87 North Productions
ajanga iba film produce asü.

Mayanger Semchir Sayir
kin (Ungma), ajanga
W b . N u n g s h i p o k b a
Longkumer aser Wt. Yashilila
Jamir na jala Kr.Suyaben
Longkumer Holy Cross Hr.
Sec. School Dimapur nungi
2024 HSLC tatidang nung top
10 (C) jenjang nung takok
ngutetba asoshi asen kin
ajanga konang tetushi
agütsür.

Tsüngremi ne taküm aser
tazüngba wadang nung
maneni moajangma.

Sd/-
Repanungba Lkr

Chairman

Sd/-
Takatemsu Lkr

Secretary

TENÜNGSANG AGÜTSÜR

Agartala, Monupii/May 3
(Agencies): Tripura chief
minister Dr Manik Saha
densema state nungi BJP lenir
40-i West Bengal nung Lok
Sabha election atema nübo
yimtsütsü. Nüboayimtsüpur
rongnungi minister aser MLA
tema densema lir.

BJP source kati ashiba agi,
Tripura nungi BJP lenir 40 yagi
West Bengal nung Lok Sabha
election atema tesem balala
nung nüboyimba sentong nung
shilem agitsü.

Tawa Tripura nung Lok
Sabha election agiba mapang
nüburtem aikati arua vote
agütsüba sülen state nung BJP
party-i takok angutsü ta
temulung lema bilemba party
lenirtemi lemsatepogo.

Kasa mapang nung source-
isa, West Bengal nem resources
balala agütsütsü atema party-i
telemtetba agiba
metetdaktsüogo, koba party
jenjang tajungba kümdakja
election nung takok ngudaktsütsü
nükjidong nung agiba lir. ta ashi.

West Bengal nung CPI-M-i
mapang talangka yimsüsüa
aruba aser tang Trinamool
Congress (TMC) ya yimsüsüba
mesükteper ta shia pai,
nüburtem mulung nung tetsübu
aliba aser industry amala
tongtibang sector tem sentoka
toktsüba indang lemsatepa liasü.

Aizawl, Rongchii/April 3
(Agencies): Assam Rifles aser
Mizoram police na senteper
Aizwal anasa bomb yanglutsü
atema amshiba gelatin sticks seret
aika pua lendong tulu ataloktsü
aliba nungi kümzükogo.

Assam Rifles aser Mizoram
police personnel temi gelatin
sticks 1622 (200 kilograms) aser
detonators 200 Aizawl tezülen
Silaimual tesem nung pua liasü.

Meita aoba sentong ka

CM Manik densema
Tripura BJP lenir 40-i

West Bengal nung
nübo ayimtsü

ayongzüka agiba mapang,
Mizoram kübok Mamit district
nung alir arishi küm 45 tain ka
pua liasü. Pa ya gelatin sticks
aser detonator tem yua aliba
atema apu.

Kasa mapang nung bomb
yangludang amshiba osettem
belenshitsü amshiba garia ka
sepaitemi puogo.

Maneni Mizoram polic-i,
Myanmar den arr tsü anasa
Hnahthial jila nung gelatin sticks

8000 aser  detonator 1500
puogo.

Oset kibur Straliana ya
Myanmar kübok Bungtlang
tesem nung alir, pa den Mizoram
nung alir shibai bomb
yangludang amshiba osettem
agüja liasü, tenaprongla ken o
dak sendakba nung aija puogo.

Gelatin sticks aser detonator
tem ya Myanmar-i bener oya
aliba mapang pua liasü, ta AR
sangdong ka ajanga metetdaktsü.

Guwahati, Monupii/May 3
(Agencies):  Assam kübok
Barak Valley aser Dima Hasao
district den kidanger Northeast
state Tripura, Mizoram aser
Manipur nunger nung tzünglu
kanga sashia aruba ajanga
anentsüh aludaktsüba den tesem
aika nung gari lenmang aser
railway track tem apongtokba
sülen senzüsenpong nung
tetsükdaktsü adokogo.

Dima Hasao district nung
tzünglu  kanga sashia aruba
ajanga tesem aika nung anentsü
aluogo aser tesem balala tzü agi
metsüngba sülen train lenmang
aser gari lenmang tamshi
majung kümogo.

Assam chief minister
Himanta Biswa Sarma-i,
lenmangtem takaratiba nung
yanglushitsütsü aser tzünglu
medangi aruba ajanga kongshir
alirtem nem tenüngdakba teyari
agütsütsü tetuyuba agütsüogo.

Assam chief minister's office
(CMO) sangdong ka ajanga
ashiba agi, "CM Himanta Biswa

Sarma-i, Dima Hasao aser Barak
Valley nung tzünglu kanga sashia
aruba ajanga anentsüh aser
tzümetsüng lendong ataloker
aliba kanga junga asadangdar.
CM-i ketdangsürtem dang
lenmangtem takaratiba nung
yanglushitsütsü aser lendong agi
kongshir alirtem nem takokba
tashi teyari agütsütsü tetuyuba
agütsüogo.

Anentsüh ajanga Assam nung
Jatinga-Lumpur aser New
Harangajao na tsüngda railway
services dak kongshiogo.

Northeast Frontier Railway
(NFR) chief public relations
officer (CPRO) Sabyasachi De-
i ashiba agi, tesem aika nung
railway track tem tzü aser lishi
agi nembangogo, ajisüaka tack
raksaba indang osangbo kecha
mali.

Train lenmangtem
merektettsü atema
inyaksangshidar, ta paisa shisem.

Kasa mapang nung Dima
Hasao district kübok tesem aika
aser talisa Haflong nung tzünglu

kanga aruba ajanga tesem aika
nung tzü bangdaka lir.

Ketdangsürtemi Haflong
nung school tem shibanga ataba
sangdongogo aser nüburtem
dang nüngdak makaba nung
senzüsenpong masütsü tetuyuba
agütsüogo.

Ketdangsürtemi ashiba agi,
Bodhbarnü nungi tenzüka
tzünglu medangi aruba den
anentsü aser  tzümetsüng
lendong agi kongshiba sülen
Dima Hasao district kübok
tesem aika nung nüburtem
anogoshia inyakyim nung
kongshiogo.

Dima Hasao District Disaster
Management Authority-i,
nübutem dang May 4 nü tashi
bo nüngdak makaba nung
senzüsenpong masütsü tetuyuba
agütsüogo.

Maneni Harangajao aser
Miyungkro na tsüngda Haflong-
Silchar lenmang nung section ka
tzü agi apongerogo aser iba
ajanga gari aika taolen makai
anendena lir.

NE state tem nung tzünglu aruba ajanga lenmang nokdangogo

Mizoram police & AR-i gelatin seret 200 apu

Yangon, Monupii/May 3
(Agencies): Myanmar nung
military sorkari military service
inyaktsü atema temsüa aliba
teburtem mapa inyaktsü atema
linük toktsür maotsü asoshi
tenokdangba agütsüogo.
Enlistment order adokba sülen
hopta ishika tsüngda nüburtem
aika jena aotsü meranga liasü
aser ibayongi iba tenokdangba
ya agütsüogo.

B r e h o s t i b a r n ü
ketdangsürtemi ashiba agi,
parnoki teburtemi overseas
work permits atema apply
asüba magizüktsü.

Myanmar nungertem aika
Asia linük balala nung oa mapa
inyakdar aser taoba mapangbo
parnok mapa inyaktsü atema
bendangleni aotsü asoshi
temelaba agüja liasü.

Ajisüaka linük nung civil war
adoker military sorkar timtema
aliba mapang tang iba
tenokdangba agütsüogo.

Ita aika telungpurtem
raratepba mapang tamakok
anguba sülen Junta-i February
ita temsüa alirtem ajak military
nung züngoksemtsü atema
tetuyuba agüja liasü.

Iba sülen ita asem tsüngda
tebur 10,000 shi-i work permits
atema apply süa liasü.

Lanurtemi taoba mapang
linük toktsür aotsü asoshi
tejangraba aliba BBC den
lemsatepogo. Tebur arishi küm
18 nungi 35 aser tetsür arishi
küm 18 nungi 27 tsüngda alirtem
military atema züngoksemtsü
tetuyuba agütsüogo.

Myanmar nungertem aika
Thailand, Malaysia, Singapore,
South Korea aser United Arab
Emirates amala nung oa mapa
inyakdar.

Arishi küm 32 tain tebur ka
shiba Japan-i aotsü liasü, pai pa
kanga mepelaba lemsatepa
liasü. "Nisung ajak tarutsü
atema timla makai kümogo," ta
BBC dang ashi.

"Linük nung mapa inyaktsü
atema kecha maongka mali aser
tang parnoki onok linük toktsür
aotsü asoshi memelar. Onokbo
kecha inyaktsü memelar na," ta
pai ashi.

February ita sülen Myanmar
nunger lanurtem meyirejang
aika linük toktsür aoba BBC-i
nguogo aser parnok aika
Thailand den arrtsü nung aliba
Mae Sot jila nung jenoka lir.

Military-i 2021 küm Aung
San Suu Kyi-i aniba sorkar
atsüngtokba sülen telok aikati
junta anema nokdaka arudar
aser iba ajanga linük nung civil
war ka atokogo.

Iba rara ajanga nisung million
2.6 shi pei talidak ki toktsür
jenshiogo aser meyirejang aika
süogo, ta UN-i metetdaktsü.

Myanmar nunger
teburtem

bendangleni mapa
inyaki aotsü

memelar

Brasilia, Monupii/May 3
(Agencies): Brazil anüolientip
nung aliba southern Rio Grande
do Sul state nung tzünglu kanga
sashia aruba ajanga lendong
balala atalokba nung asür 29
jungogo aser nisung 60 dak
tema samara bushidar, ta  state
indang civil defence agency-i
ashi.

Rio Grande do Sul nung
ketdangsürtemi state of
emergency ka benokogo aser
tekümzükertemi ki, apu aser
lenmang chireper aliba nung
samara alirtem maneni bushidar.

Tekümzükertem aser
sepaitemi pei kidang sabanger
aliba nisungtem aika kümzüktsü

atema inyaktepdar. Tzü
metzünga atuba ajanga
nüburtem aika pei ki kilem nung
taolen makai sabanger lir.

Yipru ajanga state kübok
municipalities 150 shi
kongshiogo aser nisung 36
yiruba den nisung 10,000 dak
tema pei talidak ki toktsür
jenshiaogo.

Governor Eduardo Leite-i
ashiba agi, Rio Grande do Sul
puti otsü nung tang lendong
tamajungtiba agi kongshir lir.
Paisa, lendong nung asürtem
timba akümtsü akok ta shiogo.

Brehostibarnü Brazil tir Luiz
Inacio Lula da Silva-i, lendong
nung timtem tekangshi tajemba

kümdaktsütsü atema nübu aser
osettsüt teyari agi manüngtsü ta
tenangzükba agütsüogo.

Lenmang merektettsü,
chiyongtsü, tzü, tabentsü sü
lemtsütsü aser  tejenokdak
amenoktsütsü atema federal
authorities-i, tayimtsü 12, gari
45 aser rong 12 den sepai 626
yokogo.

Maneni state nung ayong
tongtiba Guaiba, koba tesem kar
nungbo moshia yimdar iba
ayong ya Hokolbarnü tashi
nungbo meter pezü (süklen 13)
ajungketter ayimtsü akok, ta
takzüktsüogo.

Tzünglu kanga sashia aruba
ajanga apu raksatsüba den

lenmang nokdangba sülen Rio
Grande do Sul nung alirtem
tanga tesemtem den
tesendaktep maka kümogo aser
jilatem nung telephone aser
internet service makai kümogo.

Ketdangsürtemi nüburtem
dang state highways nungi pila
alitsü atema tekümdaktsü
metetdaktsüogo, kechiyong item
tesemtem anentsüh agi
kongshitsü akok. Parnokisa
ayong aser temen anasa alirtem
ainshitsü asoshi tetuyuba
agütsüogo.

Nisung meyirejang aika tzü
tajemtsü makai kümogo aser
state ajunga nung school tem
shibangogo.

Brazil nung anentsüh aser tzümetsüng lendong nung nisung 29 asü

Ankara, Monupii/May 3
(Agencies): Gaza strip nung
mimchir temeden anema
inyaksangshiba dak sendakba
nung Turkey-i Israel den
shishilemba kecha masütsü
telemtetba agiogo.

Turkey trade minister-i
ashiba agi, Israel-i Gaza nem
teyari kecha tenokdangba
magütsüi peria magütsüdaktsü
tashi iba inyakyim ya benoka
atatsü.

Linük ana tsüngda

shishilemba taoba küm USD
billion 7 shi liasü.

Israel indang foreign
minister-i "dictator" ama
inyaksangshiba atema Turkey
tir Recep Tayyip Erdogan
aitsüogo.

Israel Katz-i X sabang
ajanga ashiba agi, Erdogan-i
Turkey nunger aser
shishilembartem tejangraba
aser  international trade
agreements sentoka toktsür.

Paisa, pai foreign ministry

dang Turkey den
shishilembatsü atema local
production aser tanga linük
nungi imports dak ajemdaker
tanga lenmang ka bushitsü
atema tetuyuba agütsüogo.

Turkey trade Minister
Omer Bolat-i, Israel-i ceasefire
benoktsü atema haihaora
makaba aser Rafah yimti nung
timtem tekangshi sentoka
toktsüba atema Israel aitsüogo.

"Gaza nung teti a tema
ceasefire ka mebenok tashi

aser Gaza-i kecha tetsükdaktsü
makai teyaritem bener aotsü
temelaba magütsü tashi
Turkey-i Israel den export aser
import kecha masütsü," ta pai
ashi.

1949 küm Israel nüjiso
anguba mapang Muslim nunger
timba aliba linüktem rongnung
Turkey-i mezüngbuba Israel
agizüka liasü. Ajisüaka kümtem
tsüngda linük ana tsüngda
tesendaktep mejungi kümogo.

(Maneni tapak 8 nung...)

Turkey-i Israel den shishilemba masütsü telemtetba agiogo

Mangyim jashi khuret kanga tasak süaka nenoki teyari agütsüba aser tememim sayuba ajanga onok
khuret tepongbaba kümdaktsüogo. Nenoki maneni sarasademtsüba aser onok mangyim jashi tepongbaba
kümdaktsütsü atema asadangtsü mekoki teyari agütsüba aser talisa mulungzürep tia nung kanga
nüngdaka aliba aliba mapang tsüngtong arua yariba atema temulung ajak agi kanga pelaba lemsateper.

"Temeimba ka süa amaba mapang parnok medeni alitsü atema angazüktsü masü,
saka parnoki toktsür aoba temeim den alitsüla."

- Kinungtsü, Jalatem & Kinungertem.

"Tatembang ajakji tetenzük tasen ka lir."
B I L E M D A N G A N G

Madrid Open: Sabalenka aser Swiatek na final asayatsü3buba Tening Sub-Division Football asayamung asayaogo

Turkey-i Israel den shishilemba masütsü...
2010 küm, pro-Palestinian

Turkish activists 10 Israel
nunger commando temi
Turkey meyong rong ka nung
tepsetba sülen Turkey-i Israel
den diplomatic tesendaktep
kecha mayutsü atema
telemtetba agi.

Iba sülen 2016 küm
tesendaktep yanglushi, saka
küm ana lir Israel-i Gaza aser
Israel na arrtsü nung longkak
aitba mapang Palestine nunger
tepsetba dak sendakba nung
linük anapronglai diplomat tem
mintoka liasü.

October 7 nü Hamas teloki
Israel maka rara tenzükba
sülen Erdogan-i Israel tali aija
arudar.

Pai, Israel Ato Kilonser
Benjamin Netanyahu aiben aija
arudar aser Netanyahu ya
Adolf Hitler, Benito Mussolini
aser Joseph Stalin nunger den
medemdanga jembiba den pa
dang "the butcher of Gaza" aja.

Netanyahu-i ashiba agi,
Israel sayutsüngitsü atema
Turkey nunger lenir ya
metemsü. March ita pai, tir
Erdogan-i Hamas puri nisung
aika tepsetba aser tetsürtem
dak tashiyim benshiba
pusemer, Armenia nunger
samatsütsü merangba aser par
linük nung Kurds nungertem
tepsetba magizüker ta ashi.

Iba hopta tetenzüklen Israel-
i, northern Gaza teyari bener
idaktsütsü atema Erez Crossing
lapoktsüogo.

Turkey nung opposition aser
allies temi Israel nem
tenokdangba agütsütsü atema
Turkey tir ya ita aika nongshia
aruogo.

Pai aniba AK party, küm
metsü tsüngda March ita local
elections nung tamakok tulutiba
ngua liasü. Tamangba yimsü
dak ajemdaker vote agütsürtemi
Islamist New Welfare party
pusema liasü, shirnoki Israel
anema jenjang tesashi agitsü
ayongzükogo.

Election agiba sülen mapang
tatsüka lir Turkey-i Israel nungi
bener aruba oset 54 nem
tenokdangba agütsü, kong iron
& steel, jet fuel, pesticides aser
construction equipment tem
densema lir.

Trade ministry-i ashiba agi,
tang osüttsüt exports aser
imports ajak nung tenokdangba
agütsüogo. 2023 küm Israel ya
Turkey indang export market
tulutiba rongnung 13buba liasü.
Turkey ya taoba küm Israel
indang imports source tulutiba
rongnung pongububa liasü.

Gaza Strip nung tensa
tamajungba küma aoba ajanga
Israel aija arudar. UN-i teyari
agüja asadangba sülen taoba ita

ashiba agi, nisung million 1.1
yatzüra agi menepogo aser
May ita tashi nungbo northern
Gaza nung ayawara adoktsü ta
ashi.

Anüolen aliba tembar
linüktemi nongshiba sülen
Israel-i aid convoy tem
northern Gaza-i yoktsü asoshi
Erez Crossing lapoktsüogo.

Ajisüaka Jordan-i ashiba
agi, parnok indang truck karbo
crossing matong tsüngda Israel
nungertemi maka liasü.

October 7 nü Hamas puri
Israel amakba sülen Israel-i
meyiper Hamas pur
samatsütsü atema Gaza maka
arudar. Oct. 7 nü Isarel nunger
1,200 shi tepset aser nisung 253
pur oa liasü.

Kasa mapang nung rara
tenzükba sülen Palestine
nunger 34,500 dak tema
tepsetogo, ta Hamas health
ministry-i metetdaktsüogo.

Bodhbarnü US Secretary
of State Antony Blinken-i
Israel aser Hamas na dang
Gaza nung ceasefire benoka
pua alirtem chioktsü mapang
tongogo ta ashi. Paisa, ken o
bentettsü atema onük kar
benokogo aser Hamas-i iba ya
mulunga agizüktsüla. Ken o
sensaksemtsürtem Hamas
puri telangzüba agütsüba
atadar.

BENDANGLI OSANG : Tapak 7 nungi...

Monupii/May 3, 2024
(Agencies): Madrid Open
defending champion Aryna
Sabalenka-i tetsür kija asaya
semifinal nung set ka mekoki
aliba nungi meyipa tur Elena
Rybakina kokogo.

Belarus tsürla yagi 1-6, 7-5,
7-6 (7/5) agi Rybakina kokogo
aser la Honibarnü final nung Iga
Swiatek den asayatsü, koba
taoba küm final asayashiba ama
asütsü.

Swiatek-ia semifinal tanga
ka nung America tsür Madison
Keys 6-1, 6-3 agi ayong ayonga
kokogo.

Tebur kija asaya nung third
seed asayar Daniil Medvedev
quarter-final nung Jiri Lehecka
den asayaba mapang yiruba
sülen asaya tembanga
masayatet.

Russia nunger asayar
Medvedev tebi nung timtem
aliba ajanga mezüngbuba set
kanga kangshia asaya aser
asaya 6-4 agi makokba sülen
anena liasü.

Czech nunger asayar Jiri
Lehecka tang mezüngbuba
Masters 1000 semi-final kati
iogo, kong pa Felix Auger
Aliassime den asayatsü, shiba
Jannik Sinner yirua

masayatettsüsa akümba sülen
walkover ka ngua liasü.

Asaya pongububa sülen
Medvedev temang anepalutsü
atema mapang tatsüka agia
liasü aser pai meyipa aruba
sülen mesademi asayaba
nguogo.

World number four asayar
yagi break point ana kümzüka
4-3 agi pa maneni tekjakdang
liasü.

Lehecka, shibai Bodhbarnü
Rafael Nadal tsükdakja liasü,
pai game tekububa nung
Medvedev indang serve break
süa pa 5-4 agi tejakdang aküm.

Medvedev-i tatembangbuba
point 16 nungi pezü dang ngutet
aser iba sülen asaya mejungi
küm asaya nungi anena liasü.

Arishi küm 28 tain
Medvedev yagi Italian Open
tesüsabuba koker lir, koba
taruba hopta tenzüktsü aser
hopta asem sülen French Open
tenzüktsü.

"Taoba küm asayamung
akokba sülen Rome-i meyipa oa
asayatsü jengrademtsüka
asütsü, ajisüaka ni koma yiru aji
tama asadangti, kechiyong ni
koma yiru aji mejangjai lir," ta
Medvedev-i osangbenertem
dang ashi.

Monupii/May 3,  2024
(Agencies): Hokolbarnü
sayaba International Cricket
Council's (ICC) Test cricket
rankings nung Australia team
temaba jenjang nung lir, saka
white-ball format anaprongla
nung India  team maneni
temaba jenjang nung lir.

Taoba küm Oval nung
World Test Championship final
nung India run 209 agi akokba
sülen Australia-i India ajateta
temaba jenjang tongtetogo.

Iba asaya akokba sülen
Australia indang rating 124 agi
timba aküm, koba tasembuba
jenjang nung aliba England
(105) team dang nungi point
19 agi timba asütsü aser India
dang nungi point pezü agi
timba lir.

Test rankings nung jenjang
pezübuba nungi terbuba tashi
nung South Africa (103), New
Zealand (96), Pakistan (89),
Sri Lanka (83), West Indies
(82) aser Bangladesh (53) lir.

Rankings atema 2021 küm
May ita nungi tenzüka asaya
aruba asayatem dang
asadanger. 2021 küm Kohli-i
anir  India  team-i 2-1 agi
Australia koka liasü ajisüaka
iba asayamung ya January ita
asaya asünung rankings nung

mezüngoksem.
Kasa mapang nung ICC

Cricket World Cup 2023 final
nung Australia  team
mekokaka ODI cricket nung
India (122 points) maneni
temaba jenjang nung lir aser
tanabuba nung Australia (116)
lir.

India aser Australia na
sülen South Afr ica (112),
Pakistan (106) aser  New
Zealand (101) nungeri top five
abensar.  Trokbuba nung
England (95) lir aser parnok
sülen Sr i Lanka (93),
Bangladesh (86), Afghanistan
(80), aser West Indies (69)
nungeri top ten abensar.

Maneni T20I rankings
nunga India-i point 264 nguteta
parnok temaba jenjang nung
lir. Parnok tanabuba jenjang
nung aliba Australia (257)
dang nungi point 7 agi  dang
timba lir. England (252) team
tasembuba jenjang nung lir,
ajisüaka Pakistan (247) bo
jenjang ana asepzüka lua tang
tenetbuba nung lir.  Kasa
mapang nung Scotland (192)
team tejakdangi tua tang
12buba tongtetogo. South
Africa (250) team jenjang ana
tejakdangi tua tang pezübuba
nung lir.

Dimapur, Monupii/May 3
(TYO): Limelight Foundation
Tening-i ayongzüka 3buba
Tening Sub-Division Football
asayamung April 30 nungi May
3 nü tashi Tening yimtsüng
Local ground nung asayaogo.

Asayamung lapokba
sentong nung Circle inspector
Kohima Joseph Zeliang
alakteta jaoker liasü.

Sentong nung o jembiba
mapang alakteta  jaoker-i,
football amala asaya ajanga
lanu putu nem tangatetba

tajungba agütsür aser
telungjem adokdaktsüba den
tebilemdangba tajung agütsür,
ta ashi.

Paisa,  asayar tem dang
asayaba mapang yimya
tajungtiba sayutsü ajungshia
liasü.

Final asaya ya Tening
Village Youth Organization
aser  Tening Town Youth
Organisation na asaya koba
Tening Village Youth
Organisation-i goal 5-0 agi
koka liasü.

Kasa mapang nung Tening
Town Youth Organization nungi
Khangkinwi nem best player
naroküm agütsü aser Rising
club Tening nungi Tingthui nem
best goalkeeper naroküm agüja
liasü. Maneni Tening Village
Youth Organization nungi
Dihube Doson asayamung
nung goal timtiba idaktsüba
asayar liasü.

Asayamung shibangba
sentong nung BJP Peren
District tir Namsilung alakteta
jaoker liasü.

May 3 nü Tening V illage Local ground nung TVYO aser TTYO na final asayaba sülen
ketdangsürtem aser referee tem asayamung akokba team den külemi tangokba noksa nung
angur.

ICC team rankings: White-ball format
nung India temaba jenjang nung lir

